
REAGIM
Ne, Organizatat e dalura nga Lufta e UÇK-së, edhe një herë ngrisin zërin  dhe shprehin indinjatë të thellë, rreth keqtrajtimeve fizike të pjestarëve të UÇK-së dhe gjyqit tërësisht të montuar kundër Gjen. Selim Krasniqit dhe bashkluftëtarëve tjerë,  të cilët po mbahen politikisht në burgjet e UNMIK-ut. 
           Lojërat politike të UNMIK-ut, me dirigjime të Beogradit, janë të pakufishme dhe me pasoja të mëdha për bartësit e luftës çlirimtare dhe për vet popullin tonë dhe të ardhmen e tij si dhe për stabilitetin e rajonit. E tërë kjo luftë e zhvilluar, kundër vlerave të popullit tonë, ka një qëllim të vetëm: Mohimin e vlerave, vlera këto të arritura me çmim shumë të lartë, me gjakun e mijëra dëshmorëve në luftën e parreshtur për lirinë e popullit tonë kundër pushtuesit serbosllav.
           Gjyqi që po zhvillohet kundër  Gjen. Selim Krasniqit dhe bashkëluftëtarëve tjerë, në Gjilan, ka po këtë motiv dhe është i bazuar mbi akuza  politike kundër UÇK-së dhe pjestarëve  të saj. Gjyqe të tilla, të organizuara nga “drejtësia” e UNMIK-ut janë të shumta, ku një pjesë e madhe e luftëtarëve janë duke vuajtur dënimet politike nëpër burgjet e UNMIK-ut, burgje të cilat janë shëndërruar në kampe ashtu siç ishin edhe gjatë kohës së administrimit të tyre nga okupatori serb.
           Edhe pas luftës çlirimtare që bëri populli ynë, kur këto kampe kaluan në duart e administratës ndërkombëtare (UNMIK), trajtimi ndaj të burgosurve nuk ka ndonjë ndryshim të madh. Ata që luftuan për lirinë e popullit të vet, ata që luftuan pushtuesin dhe krimin e organizuar nga ai, gjykohen dhe dënohen me direktiva dhe dosje të përpiluara nga pushtuesi dhe me ligje të tij dhe UNMIK-u po i zbaton me përpikëri. 
           Ndodhi që para dy viteve në “burgun” e Dubravës të vdesin të burgosurit nga zjarri dhe nuk dha askush llogari dhe përgjegjësi, kindapimi i Gjeneral Selim  Krasniqit vitin e kaluar, me thes në kokë, nga ata që mbajnë uniforma të milicisë së UNMIK-ut dhe ditë më parë maltretimi fizik që ju bë luftëtarit Burim Ramadani e i cili është edhe në gjendje të keqe shëndetësore, duke kërkuar ndihmën mjekësore i ofrohet dhuna fizike, dëshmon qartë se kemi të bëjmë me kampe ku keqtrahtohen luftëtarët e lirisë.
           Ne organizatat e dala nga lufta e UÇK-së, kërkojmë që sa më parë të lirohen të gjithë luftëtarët e UÇK-së nga këto ‘’burgje’’ dhe të marr fund një herë e përgjithmonë kjo luftë e turpshme kundër popullit tonë dhe bijëve më të mirë të tij, sepse përndryshe kjo gjendje po bëhet çdo ditë e më shumë e padurueshme dhe përgjegjësia do të bie mbi ata të cilët po e krijojnë.
Prishtinë, më                                                         Organizatat e dalura nga lufta e UÇK-së

